
PRÓLOGO

 

Esta oitava xornada universitaria galega en xénero constitúe o afianzamento e o arraigo definitivo dun-
ha iniciativa conxunta das tres universidades galegas xurdida no ano 2013. A Universidade de Vigo aco-
lleu como anfitrioa esta oitava edición, baixo o lema «Epistemoloxías feministas en acción», que volveu 
novamente á modalidade presencial, e que tamén se retransmitiu en streaming na modalidade virtual. 
Esta edición está financiada con fondos do Pacto de Estado contra a violencia de xénero (Ministerio 
de Igualdade), no marco dos convenios de colaboración da Consellería de Promoción do Emprego e 
Igualdade coas universidades galegas. 

Estas xornadas teñen como obxectivo crear un espazo compartido entre as tres universidades galegas, 
entre as persoas dedicadas a reflexionar e a debater sobre a incorporación da perspectiva de xénero 
na investigación, na docencia universitaria e na loita contra as violencias machistas nos espazos uni-
versitarios, cunha visión multidisciplinaria. E, nesta oitava edición, centrámonos en tratar a orixe e a 
evolución da orde política patriarcal, e o seu impacto no estadame cultural, institucional e cognitivo da 
nosa sociedade e das nosas universidades.  

A xornada estrutúrase en tres áreas temáticas: 

- Violencias contra as mulleres (coordinada pola Oficina para a Igualdade de Xénero da 
Universidade da Coruña).

- Mulleres, investigación e ciencia (coordinada pola Unidade de Igualdade da Univer-
sidade de Vigo). 

- Perspectiva de xénero na docencia universitaria (coordinada pola Oficina de Igualda-
de de Xénero da Universidade de Santiago de Compostela). 

A perspectiva de xénero estase a estender na actividade investigadora de distintas áreas de coñece-
mento que incorporan o xénero como variable de análise. O recoñecemento da importancia da dimen-
sión de xénero é cada vez máis visible nas institucións de investigación e nos requirimentos das con-
vocatorias de proxectos de investigación para cobrar especial relevancia neste contexto de multicrise. 
Nestas xornadas preténdese pensar, dende unha mirada crítica feminista, sobre o actual contexto de 
multicrise (guerra en Europa, crise medioambiental, feminización global da pobreza, crise financeira 
etc.) e o impacto que está a xerar na violencia de xénero e machista, na ciencia, na academia e tamén 
nos contidos docentes universitarios. Con actividades como esta xornada, tratamos de poñer en valor a 
importancia das investigacións e a docencia universitaria en xénero, dotándoa dun marco crítico para 

facer efectivo o compromiso coa consecución dunha sociedade máis xusta, humana e igualitaria. Así 
mesmo, os avances na loita contra as violencias machistas nas universidades son fundamentais para 
asegurar contornos de traballo, investigación e estudo seguros e libres de violencias, requisitos ineludi-
bles para establecer un espazo de educación superior de excelencia, innovación e calidade. Requírese 
algo máis ca a boa vontade para transformar as desigualdades de xénero deste século. Precisamos de 
evidencias científicas para tratar estes cambios e debemos contar coa epistemoloxía feminista para 
analizar e propoñerlles solucións aos retos actuais. 

Agradecemos a boa acollida e interese nesta actividade. Como indicadores deste éxito, cabe salientar 
as 75 persoas asistentes nas modalidades presencial e en liña, as 45 persoas inscritas, e os 34 traballos 
aceptados e recollidos nesta publicación. 

O comité organizador

D05

ALGO ENTRE NÓS, UNHA FERRAMENTE LÚDICA E            
DIDÁCTICA PARA A PREVENCIÓN DAS VIOLENCIAS   

MACHISTAS NAS AULAS

Darriba García, Noelia
AtalaiAS S.Coop.Galega

as.coopgalega@gmail.com

Gavín Bermúdez, Belén
Arabías S.Coop.Galega

info@arabias.org 

López Rey, Beatriz
Arabías S.Coop.Galega

info@arabias.org 

Veiga Teijeiro, Raquel
AtalaiAS S.Coop.Galega

as.coopgalega@gmail.com

RESUMO
AlgoEntreNós é un programa creado por dúas cooperativas sen ánimo de lucro de tra-
ballo asociado e apoiado pola Secretaría Xeral de Igualdade da Xunta de Galicia. Xun-
tas formamos un equipo interdisciplinar formado por dúas educadoras sociais, unha 
psicóloga e unha politóloga.

AlgoEntreNós foi pensado e deseñado co obxectivo de dotar ao profesorado de recur-
sos e materiais centrados na prevención da violencia machista no contexto das rela-
cións afectivas heterosexuais. O novidoso do programa é que se desenvolve a través 
dunha plataforma interactiva na que o profesorado conta con todo o necesario para 
dinamizar cinco sesións de aula.

mailto:Email@email.es
mailto:info@arabias.org
mailto:info@arabias.org
mailto:Email@email.es

O programa xira arredor dunha narrativa deseñada para resultar atractiva para o alum-
nado. Trátase dunha historia que se desenvolve nas cinco sesións de aula en forma de 
viaxe ou aventura, onde o alumnado debe superar diferentes retos que lles axudan 
a reflexionar sobre o botrato como alternativa para ter relacións libres de violencia 
machista.

PALABRAS CLAVE: Adolescencia, coeducación, formación, prevención da violencia ma-
chista, profesorado.

XUSTIFICACIÓN DA NECESIDADE DO PROXECTO
Os datos do Instituto Nacional de Estatística (INE) sobre Violencia Doméstica e Violencia de Xénero do 
ano 2021 mostran unha clara tendencia: a violencia machista aparece cada vez a idades máis tem-
perás. A realidade é que cada vez son máis mozas as que se ven envoltas en formas de violencia que 
non saben como comezaron e que lles custa romper. Estamos, por tanto, ante situacións urxentes que 
deben ser abordadas.

A adolescencia é unha etapa chave no desenvolvemento de mozas e mozos novos. Esta etapa caracte-
rízase por ser unha época de numerosos e fortes cambios entre os que destacan os cambios físicos, na 
súa personalidade, nas súas relacións de familia, nas súas relacións coas amizades e tamén na apari-
ción das relacións afectivo sexuais. Así, a socialización intensifícase fóra da súa familia e en contornas 
non moi próximas, con outras e outros mozos, en grupos, en parellas, faise moi necesario chamar a 
atención sobre aquelas cuestións que poden supor un perigo se non se fan visibles e tómanse medidas 
que conduzan a manter relacións positivas, baseadas na igualdade.

Tamén debemos ter presente que a violencia machista na adolescencia adquire dimensións acordes á 
socialización recibida, ao momento concreto de vida, ás representacións sociais que se van fraguando, 
ás transformacións sociais. Desta maneira, seguindo a Fernández Zurbáran (2018), os cambios propios 
que caracterizan a etapa da adolescencia así como as características asociadas ao ciclo vital  colocan ás 
mozas adolescentes que están inmersas nunha relación de parella de violencia machista nunha situa-
ción de especial vulnerabilidade. Entre as características que apunta a autora destacamos:

• A idade: as mozas están nun momento de cambios que implican explorar e ex-
perimentar roles e situacións por vez primeira, carecendo de experiencia e fa-
vorecendo a aparición de dúbidas e confusión, o que tamén acontece no rol de 
parella.

• Non viven coas súas parellas: o que provoca unha idealización da convivencia e 
a ausencia dun espazo íntimo. Este último fai que as manifestacións da violencia 
se produzan en presenza de outros, o que afecta á autoestima das mozas e pode 
bloquealas.

• Importancia das amizades: O posicionamento do grupo de iguais da moza é moi 
relevante, especialmente se tenden a normalizar a situación, dificultando neste 
caso a detección do risco dela. Así mesmo, tamén son fontes de apoio moi im-
portantes.

• Os modelos de amor adolescentes: O legado cultural do que é o amor, no que 
están moi presentes os “mitos do amor romántico” e que son aprendidos a través 
da socialización e tamén do cine, da literatura e a televisión.

• Outros factores: modelos e ambiente familiar, problemas de saúde mental, etc.

Así, as medidas que se tomen para o seu tratamento tanto á hora de previr, como de sensibilizar, detec-
tar, orientar ou acompañar ás mozas que podan ser vítimas desta violencia deberán ter en conta estas 
características.

Dentro dos aspectos que acabamos de sinalar, queremos deternos con máis detalle nun campo impres-
cindible de análise para determinar as relacións de dominación e a violencia desprendida delas, espe-
cialmente nesta franxa de idade, que é o imaxinario social en torno ao amor. As ideas que temos na 
nosa cultura sobre o que é amor están construídas en base ao amor romántico, unha idea do proceso de 
namoramento que establece un código de crenzas compartido sobre como debe ser o amor de parella 
e como deben comportarse as persoas no marco dunha relación afectiva. Trátase dunha visión pouco re-
alista que establece obxectivos imposibles de cumprir, establecendo un modelo desigual entre mulle-
res e homes. Dende a infancia, a través das películas, libros, series, etc. as mozas e mozos asumen certos 
ideais sobre o amor que resultan moi prexudiciais á hora de establecer as primeiras relacións de parella 
na adolescencia pois fomenta, en gran medida, os roles diferenciados que mulleres e homes exerceron 

ao longo de xeracións dentro das súas relacións sexoafectivas. Esta construción social do  amor veuse 
fraguando dende o patriarcado, dende as esferas de poder, sendo as súas bases: as desigualdades de 
xénero, a discriminación cara ás mulleres, a submisión destas, a heterosexualidade como única forma 
de relación sexoafectiva, entre moitas outras cousas. Así, como expoñen Ferrer, Bosch e Navarro (2010), 
o amor é un dos aspectos de interese social no que se teñen en conta non só as realidades científicas, 
senón tamén os mitos ao respecto.  

Do mesmo xeito que co resto de fenómenos, o amor está determinado pola época en que se desenvol-
ve, por iso non dubidamos nos cambios acontecidos nas relacións afectivas durante as últimas décadas, 
con todo e a pesar destes cambios, as estruturas dominantes continúan estando detrás dos canons 
impostos, permeando sobre os distintos axentes de socialización que nos acompañan.

O contexto educativo é o espazo idóneo para poder traballar sobre estes temas pois conta con toda a 
poboación diana a que se quere chegar. Por outra banda, Barbé i Serra, Carro e Vidal (2014) afirman 
que traballar a construción identitaria contribúe significativamente á mellora da cohesión e do funcio-
namento do grupo clase, así como a previr e combater as violencias que xera o sistema sexo/xénero.

Isto sumado a que todos os centros educativos teñen o deber de poñer en práctica a lexislación educati-
va en materia de igualdade e prevención das violencias machistas xurde o proxecto AlgoEntreNós para 
enmarcarse dentro da planificación das políticas de igualdade da Xunta de Galicia, tanto no VIII Plan 
Estratéxico de Galicia para a igualdade de oportunidades entre mulleres e homes 2022-2027, como 
na folla de ruta que fixa as actuacións nos centros educativos a través do I Plan de actuacións para a 
Igualdade nos centros educativos de Galicia 2016-2020.

O PROXECTO
Imaxe 1: Logo do programa Algo entre Nós

AlgoEntreNós é un programa que foi deseñado pensando no profesorado. O obxectivo foi crear unha 
plataforma interactiva1 onde o profesorado atope todo o necesario para dinamizar cinco sesións de 
aula centradas na prevención da violencia machista no contexto das relacións afectivas heterosexuais 
de adolescentes. 

O programa céntrase nas relacións heterosexuais por ser estas a base da violencia machista e, moitas 
veces, as primeiras formas aprendidas de amar. Aínda así, non debemos esquecer a existencia doutras 
orientacións sexuais que tamén sofren estas e outras formas de violencia, e por tanto, ao previr esta 
forma de violencia tamén estamos previndo o establecemento doutras relacións tóxicas, sexan ou non 
heterosexuais.

Poboación destinataria
AlgoEntreNós está deseñado para traballar nas aulas de 1.º e 2.º da ESO, é dicir os materiais, recursos 
e actividades están adaptados para traballar nas realidades do alumnado de entre 12 e 14 anos. Nesta 
franxa de idade comezan a desenvolverse os primeiros noivados e/ou namoramentos, por iso podemos 
traballar de forma máis directa na prevención e a transformación cara a relacións de parella máis igua-
litarias desde o seu inicio. 

Obxectivos 
O obxectivo deste programa é dobre.

1  Ver: www.algoeentrenos.gal 

• Por unha banda, dotar o profesorado de recursos e materiais centrados na pre-
vención da violencia machista no contexto das relacións afectivas heterosexuais.

• Por outra, lograr que o alumnado reflexione sobre o botrato como alternativa para 
ter relacións libres de violencia machista. 

A intención é a de achegarnos a algunhas realidades emerxentes en idades comprendidas entre os 
12 e 14 anos, principalmente, e achegarnos tamén aos paradigmas amorosos que teñen que ver coa 
violencia cara ás mozas máis novas.

Ao igual que sinalamos os obxectivos do programa, cremos necesario destacar tamén cales non son 
os obxectivos do programa. Desta maneira, entre os obxectivos non está o de xeneralizar as relacións 
de parella na adolescencia, nin moito menos alarmar sobre a existencia de violencia machista nelas. 
Así mesmo, tampouco pretendemos definir a adolescencia, nin establecer unha teoría rigorosa das 
relacións afectivas e amorosas, nin xeneralizar as situacións que vive a rapazada nas súas relacións, nin 
contribuír ao mantemento da heteronormatividade.

Desenvolvemento
AlgoEntreNós xira arredor dunha narrativa deseñada para resultar atractiva para o alumnado. Trátase 
dunha historia que se desenvolve nas cinco sesións en forma de viaxe ou aventura, onde o alumnado 
ten que superar diferentes retos. Así, xunto co acompañamento do equipo coordinador, o profesorado 
pilota esta aventura e lle presenta ao alumnado os retos que debe superar. Cada unha das sesións 
aborda un pequeno fragmento desta viaxe, onde o traballo do alumnado na aula se divide en dous mo-
mentos: un máis dinámico de interiorización de conceptos a través da práctica e outro máis reflexivo, 
onde o alumnado ten que consensuar a súa decisión fronte ao reto.

En cada unha das etapas, deben ir superando os diferentes retos que lles propoñemos. Estes retos fan 
que repensen algunhas vivencias persoais e que reflexionen sobre as relacións afectivas.

Imaxe 2: Logos e nome das cinco etapas/sesións que hai dentro da plataforma web. 

Para poder desenvolver as cinco etapas-sesións e guiar o grupo-clase a través delas, o profesorado con-
ta co apoio de guías didácticas, materiais de traballo e actividades/retos para que o alumnado complete 
na propia aula. Así mesmo, é acompañado en todo o proceso por un equipo profesional.

Os grandes contidos traballados en cada sesión son:

SESIÓN CONTIDOS

Sesión 1
Poñendo caras

Roles e estereotipos de xénero.
Construción da(s) feminidade(s) e da(s) masculinidade(s).
Masculinidades non hexemónicas.

Sesión 2
Iluminando a viaxe

Mitos do amor romántico.
Modelos de relación tóxicos e baseados na violencia machista.
Vínculos amorosos.

Sesión 3
Controlando a situación

Sexismo benévolo e sexismo hostil como formas de machismo que poden 
levar a xustificar e mesmo aceptar certos tipos de violencia na parella.
Celos e control como expresión de amor.
O ciclo da violencia machista e as súas diferentes fases.

Sesión 4
Bailando as emocións

Sexualidade, sexo e parella.
Música como axente de socialización.

Sesión 5
Recollendo para viaxar 
a vida

Ingredientes dunha relación sa
Autoestima
Botrato
Vínculos amorosos: inclusión, fusión e interdependencia

CONCLUSIÓNS
O programa AlgoEntreNós comezou a rodar a través dunha pilotaxe no curso 2021- 2022 en 17 cen-
tros educativos de secundaria galegos, traballando con 17 profesoras e 7 profesores e alcanzando un 
impacto en 282 alumnos e 254 alumnas. Os grandes resultados desta experiencia foron expostos nun 
informe avaliativo dirixido á entidade financiadora. A grandes trazos, este informe desvela certas cues-
tións que nos dan pistas sobre á realidade das aulas galegas.

Por unha banda, o desenvolvemento das sesións e dos retos dos programas, valeunos para confirmar 
que, en xeral, o alumnado perpetúa roles e estereotipos tradicionais á hora de expresar a súa identi-
dade de xénero. Así como tamén se percibe un grao relevante de interiorización dos mitos do amor 
romántico ou do sexismo, xa sexa hostil ou benévolo por parte do alumnado. Mais tamén é certo que 
se confirmou que o programa ofrece unha ferramenta dinámica para que ditos mitos e valores sexan 
cuestionados e desmontados. Así, confírmase que a creatividade e o traballo en grupo son ferramentas 
que funcionan á hora de crear modelos alternativos de como vivir as emocións no ámbito das relacións 
sexuais e afectivas. As maiores fortalezas identificadas son: por unha banda, a autonomía que o alum-
nado ten para decidir sobre situacións que reflicten escenarios nos que se poden sentir identificadas. 

E por outra, na mesma liña, os resultados positivos dos retos, en tanto que funcionan sobre a capacidade 
do alumnado á hora de investigar e localizar novos referentes que lles axudan a camiñar cara o botrato.

No presente curso estamos a traballar en 18 centros educativos de secundaria nas diferentes provincias 
galegas, alcanzando a un total de 40 grupos aula. 

